Приложение 
Модернизация дырйи став велӧдан модельсӧ лӧсьӧдӧма федеральнӧй канму велӧдан стандарт (ФГОС) вылӧ подуласьӧмӧн. Сы серти  велӧдысьлы колӧ кужӧмӧн да колана ногӧн уджавны.
Тайӧ нормативнӧй документъясыс (велӧдан стандартыс да профстандартыс) петкӧдлӧны уджнымлысь сюрӧссӧ. И тані, дерт жӧ, зэв тӧдчана абу сӧмын сійӧ, мыйӧ челядьыс велалӧны велӧдчигӧн, но и сійӧ, кыдзи найӧс велӧдӧны. 
Бернард Шоу гижліс: «Удж – тайӧ тӧдӧмлунлань дзик ӧти туй». Но кутшӧм тайӧ уджыс? Ӧнія кага ӧти здукӧн ысталӧ зэв уна смс-сообщение,  збоя да повтӧг вешталӧ планшетын объектъяс. Тайӧ кадӧ сылӧн уджалӧ и юр, и пель, и син, и ки. Татшӧм-ӧ зіль кагаыс школаын урок дырйи?
Ме пукті ас водзӧ мог: корсьны, лӧсьӧдны да апробируйтны сэтшӧм велӧданногъяс да педагогика технологияяс, мый отсӧгӧн лоӧ позянлун бурмӧдны велӧдан уджсӧ.
Велӧдысьяслы тӧдса татшӧм велӧдан приём, кыдзи ворсӧм. Сы пыр урок дырйи позьӧ ышӧдны челядьсӧ зіля уджавны, уськӧдны тӧд вылӧ велӧдӧмасӧ, нуӧдны уроксӧ кыпыда да гажаа.
Но талун велӧдчысьяслы колӧ сетны тӧдӧмлунсӧ сэтшӧм ногӧн, медым налы вӧлі окота пыдісяньджык да тырвыйӧджык пырӧдчыны велӧданторйӧ, медым найӧ водзмӧстчисны да кужисны уджавны ас кежысь. 
Та могысь урокъяссӧ колӧ нуӧдны сэтшӧм технологияяс да приёмъяс отсӧгӧн, кор быд велӧдчысь кутас сьӧлӧмсяньыс пырӧдчыны уджӧ да кывкутны сыысь, кутас бурмӧдны тӧдӧмлунсӧ. Татшӧм технологияяс пиысь ӧтиӧн лоӧ ТРИЗ – изобретательскӧй могъяс решитан теория. ТРИЗ  приёмъяс отсӧгӧн урокъяс дырйи оз велӧдысьыс велӧд, а челядьыс асьныс велӧдчӧны уджавны ас кежысь, тӧдмалӧны выльторъяс. 
ТРИЗ йылысь теориясӧ лӧсьӧдісны Генрих Саулович Альтшуллер, Алла Александровна Нестеренко, Анатолий Александрович Гин, Николай Николаевич Хоменко. Окота пасйыны: Велӧдӧм сӧвмӧдан институтса преподавательяс нуӧдӧны семинаръяс, медым велӧдысьяс вӧдитчисны тайӧ приёмъяснас асланыс уджас.
Велӧдчысьяслысь вежӧрнысӧ сӧвмӧдӧмын да коми кыв урокъяс дырйи школьникъяслы окотапырысьджык уджӧ пырӧдчӧмын бура отсалӧны ТРИЗ технологиялӧн татшӧм приёмъяс: морфологическӧй копилка, дихотомия (мӧд ногӧн кӧ, корсьысян поле векньӧдӧм), «лӧсьӧд паспорт», сёрниӧн лӧсьӧдӧм творческӧй прӧдуктъяс (лимерикъяс, нӧдкывъяс, метафораяс, серпас серти творческӧй сочинениеяс), «рюкзак» – асьтӧ донъялан приём.
Коми кыв урокъяс дырйи ТРИЗ технологиялӧн приёмъясыс отсалӧны сӧвмӧдны велӧдӧмын этнокультурнӧй нырвизьсӧ.
Паськыдджыка вӧзъя тӧдмасьны ТРИЗ методикалӧн татшӧм элементӧн, кыдзи «Лӧсьӧд паспорт» либӧ ЭИЗ модель. Тайӧ зэв аслыспӧлӧс приём, мый отсӧгӧн торъя план серти велӧдан предметлы сетӧны ӧтувъя характеристика.
«Лӧсьӧд паспорт» модель велӧдӧ школьникъясӧс:
1.
Сетны юалӧмъяс;
2.
Артмӧдны понятиеяс да гӧгӧрвоны найӧс;
3.
Тэчасавны да ладмӧдны материалсӧ;
4.
Вӧчны ӧтувъя кывкӧртӧдъяс.
Элементъясӧн ми шуам ставсӧ, мый видлалам, велӧдам. Велӧданторйӧн вермас лоны объект, процесс. 
Признакъяслӧн нимъяс – элементъяслӧн характеристика нимъяс, сійӧс гӧгӧрвоӧдан параметръяс.
Кыдзи век овлӧ, медым тӧдмавны признаклысь нимсӧ, ми сетам юалӧм. Таблицаын позьӧ бура опишитны объектсӧ да лӧсьӧдны сылысь аслыспӧлӧс паспорт. 
 ТРИЗ технологиялӧн тайӧ сӧмын ӧти приём, но и ӧні нин позьӧ шуны, мый велӧдысьлӧн уджын тайӧ зэв колана да тӧдчана нырвизь. Тайӧ технологияыс отсалӧ ичӧт класса велӧдчысьяслы бурджыка сёрнитны да гижны, стӧча висьтавны ассьыныс мӧвпъяссӧ.
Коми кыв урокъяс дырйи ТРИЗ технологиялӧн элементъясӧн вӧдитчигӧн позьӧ казявны, мый челядьыс уджалӧны бура, оз повны лӧсявтӧм вочакывйысь, сы вӧсна мый сійӧ оз вермы лоны. Татшӧм уджӧ пырӧдчӧны весиг омӧля велалысь да чӧла пукалысь велӧдчысьяс.
Сійӧ кадсяньыс, корсянь ме вӧдитча «Лӧсьӧд паспорт» приёмӧн, челядьыс окотапырысьджык кутісны велӧдчыны да бурмис налӧн тӧдӧмлунныс. 
